
縱自輕奈高廟太后何宋孝宗嘗親鞍馬其臣薛學宜諫

曰毬馬之事雖陛下所以習勞振武至于衛生之害積于

細微御橛之危起于所忽則不可不愼今陛下釋端拱之

安犯垂堂之險不但上累　聖德且負天下臣民之望

上是之

六月辛酉雷震郊壇門太廟奉天殿

七月彗星見參井掃太微垣太白經天

八月冊　皇后夏氏及德妃沈氏賢妃吳氏后父夏孺授

都督同知尋封慶陽伯妃父沈傳吳讓竝授錦衣衛千户

尋進指揮僉事竝給腴田爲莊田○南京國子章𢡟三載

任滿上疏乞休不待報而歸

　〈𢡟年踰七十老病不能赴京結由懇辭遂公移呈繳吏部不待報尋醫東歸復三疏始得請時朝政日紊而公〉

　〈卿多皇皇不能安其職業惟𢡟見幾而去後起爲南京太常卿辭不就進南京禮部右侍郎致仕再進尙書致〉

　〈仕正德未卒𢡟幼濳心大業慨然有范文正公之志乎書無所不讀身體力行涵養深至四方學者多從之遊〉

　〈登仕籍五十餘年居官不過十載立朝僅四十日難進易退之節天下高之學者稱爲楓山先生有楓山語錄〉

　〈闇然子集卒贈太子少保謚文懿〉

九月兵部尙書劉大夏乞致仕章四上從之

　〈大夏自入仕以來由壯至老不營田宅之利官至大司馬不爲子孫求恩澤大夏歸後大臣有子不當廕而自〉

　〈乞澤者言官參駁不允因言劉大夏官居一品而子孫當得恩典大夏恥陳乞今宜舉例以崇廉退朝廷從之〉

　〈勘合已到大夏亦不以屑應後事竟不行〉

--

十月命太監劉瑾掌司禮監事幷提督團營兵馬○大學

士劉健謝遷罷○李東陽乞致仕不允東陽上言臣等三

人責任一同而獨留臣將何辭以謝天下東陽祖餞劉謝

欷歔泣健正色曰何用今日哭爲使當日出一語則同去

爾東陽默然○户科給事中劉徤上䟽極陳時政下獄

　〈萨䟽畧云事勢異常人心憂懼聰明漸蔽弊政日滋臣思方今備邊無良策只增年例之銀理財無良謀賣及〉

　〈廣東之庫浙江旣奏軍士無糧餉者已累數月山西交奏歲入不彀歲出者幾五十萬小民困苦而征歛益急〉

　〈帑藏窘乏而用度日奢今日之財用如此何所恃而不動心哉及言地方鎮守何必數數更換剴切觸時凡數〉

　〈千言〉

刑科給事中吕翀上䟽乞留劉健謝遷下詔獄

十一月命吏部尙書焦芳兼武英殿大學士入閣辦事尋

加芳太子太保兼謹身殿大學士專在內閣

　〈詞林記稱芳性險愎始比尹旻父子旻敗由侍講學士謫桂陽州同知復累遷至尙書劉倢與韓文謀飭朝政〉

　〈芳濳爲閒阻由是健等相繼斥罷黨勢日熾未幾營芳入閣肆意爲奸凡變紊成憲桎梏臣工杜塞言路酷虐〉

　〈軍民皆芳主之曁充　孝廟實錄總裁官筆削任意凡先正名卿悉加醜詆授意檢討段旻以快其忿〉

杖欽天監五官監候楊源時連日霾霧交作源奏言宜謹

天戒以保治道被杖謫戍死肅州路○南御史薄彥徽等

奏留大學士劉健謝遷論及時事逮至與吕翀劉茝戴銑

等俱下獄杖黜○罷户部尙書韓文文爲瑾所厄乘一騾

宿野店而去户科給事中徐昂論救除名文子高唐州知

